
EXERCICIOS DE APOIO (SECCIÓN 11ª) 
 
Volve a ler con atención o documento base desta sección e despois realiza os 
exercicios que veñen a continuación:  
 
1.- Significado do concepto de “dereitos humanos”. 
 
2.- O papel do Cristianismo no recoñecemento dos dereitos humanos. 
 
3.- O papel da burguesía no recoñecemento dos dereitos humanos. 
 
4.- O fundamento filosófico dos dereitos humanos. 
 
5.- Principais declaracións de dereitos humanos. 
 
6.- Importancia da positivización dos dereitos humanos. 
 
7.- As diferentes “xeracións” de dereitos. 
 
8.- A internacionalización dos dereitos humanos: importancia e limitacións. 
 
9.- Relación entre os dereitos humanos e o desenvolvemento económico. 
 
 
Respostas: 
 
1.- Os dereitos humanos son os dereitos inherentes a calquera  persoa, só polo 

feito de ser humana, con independencia da súa orixe étnica, do seu 
xénero… 

 
2.- O Cristianismo proclamou a igualdade de todos os seres humanos, en canto 

fillos de Deus e polo tanto irmáns. Pero a estratificación da sociedade feudal 
baseada na desigualdade e os privilexios sostívose co beneplácito da Igrexa. 
 

3.- A burguesía ascendente esixiu  o recoñecemento de dereitos e liberdades 
individuais; e as revolucións burguesas acabaron liquidando o sistema 
estamental e as propias monarquías absolutas, e declarando a “liberdade, 
igualdade e fraternidade” de todos os cidadáns. 

 
4.- O Movemento Ilustrado (s. XVIII) proclamará a autonomía da razón humana 

e a súa capacidade para fundar unha nova orde social e política, baseada na 
vontade libre e soberana dos cidadáns, nacidos libres e iguais.  
I. Kant, o máis grande filósofo da Ilustración fundamentará na natureza 
racional humana as bases da dignidade humana, raíz dos dereitos humanos 
individuais.  

5.- A proclamación solemne dos dereitos e liberdades producirase na 
Declaración de Independencia dos EEUU de América (1776), e na 
Declaración de Dereitos do Home e do Cidadán da Revolución Francesa 
(1789). Pero, no século XX, será a Declaración Universal de Dereitos 
Humanos da ONU (1948), o punto de referencia universal neste tema. 

  
6.- Os dereitos humanos, como dereitos naturais, son esixencias morais da 

dignidade humana. Polo que, reclaman ser institucionalizados e desenvoltos 
xuridicamente para acadar a forza vinculante e o respaldo do Dereito 
positivo. O proceso de positivización constitucional dos dereitos humanos 
dotounos dese respaldo xurídico. 

 
7.- Pódese falar de tres xeracións de dereitos humanos: 
a) Fase de recoñecemento das liberdades e dereitos cívico-políticos dos 

individuos: denominada “primeira xeración” de dereitos.  
b) Fase de recoñecemento dos dereitos económicos, sociais e culturais: 

denominada “segunda xeración” de dereitos. Estes dereitos darán lugar o 
denominado Estado Social de Benestar. 

c) Fase dos dereitos dos pobos e das minorías (terceira xeración) 
 
8.- As Declaracións de dereitos humanos do século XX —a parte de reafirmar a 

universalidade dos dereitos— xorden e son promulgadas por organizacións 
de carácter internacional e estenden o seu alcance a un ámbito mundial, 
máis alá do ámbito particular de cada Estado. Pero, esta institucionalización 
internacional dos dereitos humanos carece dun verdadeiro poder coactivo 
que os garanta e faga respectar a nivel mundial.. 

 
9.- A ausencia dun mínimo desenvolvemento económico e social facilita a 

instauración de réximes políticos represores das liberdades individuais e 
incapaces de garantir os dereitos económicos e sociais básicos. Un avance 
na implantación e respecto dos dereitos humanos depende da adopción de 
medidas políticas e económicas concertadas a escala mundial. 

 
 


